
I. Кереш өлеш. 

Татар теле гыйлемендә сөйләм төбәлгән затны, әйберне, күренешне белдергән сүзләрнең эндәш сүзләр дип аталуы һәркемгә мәгълүм. Эндәш сүзләр баш килештәге исем, яки исемләшкән сүзләр, сирәгрәк алмашлыклар белән белдереләләр. Гамил Афзал иҗатын өйрәнү барышында аның шигырьләрендә эндәш сүзләрнең бик күп булуы игътибарымны җәлеп итте. 
Теманың актуальлеге: татар теле һәм әдәбияты дәресләрендә кереш сүзләрне өйрәнү өчен дә, Гамил Афзал иҗатын өйрәнү өчен дә бирелгән сәгатьләрнең аз булуы дәресләрдә эндәш сүзләргә мисаллар эзләгәндә әлеге ике теманы берләштерү уңай нәтиҗә бирә.
Тикшерү объекты: Гамил Афзал шигырьләре.

 Фәнни-эзләнү эшенең максаты: Гамил Афзал шигырьләрендә кулланган эндәш сүзләрне өйрәнү.

Максатка ирешү өчен түбәндәге бурычларны үтәргә туры килде:

1)
әдипнең язган шигырьләрен барлау, аларны өйрәнү; бәя бирү;

2)
эндәш сүзләрне шартлы рәвештә төркемнәргә аеру.
Тикшеренү методлары: әсәрне анализлау методы, ул үз эченә материалны өйрәнү, гомумиләштерү, чагыштыру методларын ала.

Фәнни – эзләнү эшенең структурасы кереш, төп өлеш, йомгаклау һәм файдаланылган әдәбият исемлегеннән гыйбарәт.
II. Төп өлеш.  Гамил Афзал шигырьләрендә эндәш сүзләр.

Шагыйрь иҗатындагы эндәш сүзләрнең бирелешен түбәндәгечә төркемләргә мөмкин:

1) Исем сүз төркеме белән белдерелгән эндәш сүзләр. Әлеге төркемгә 

кергән эндәш сүзләрне берничә төргә аерып карарга була:

а) эндәш сүз буларак антропонимнар (кеше исемнәре) кулланыла. Мәсәлән:

Сандугачтай сайрап уйнадың да,

Кына гөлләремә кунмадың.


Гөлнарым,


Үкенечкә ярым булмадың.

                               “Гөлнарым” шигыре. [2; 138]

Ә син, Закир, кемнәр өчен мисал,


Кайда сиңа якты өметләр?

                            “Дәрдемәнд” шигыре [1; 418]

Рух ныклыгын син каян алдың,


Сабак укыпмы тарихтан?


Нинди ялкыннарда яндың, 

Көләч вә усал Әмирхан?

                  “Фатыйх Әмирхан” [1; 430]
б) эндәш сүз буларак туганлык терминнары файдаланыла. Мәсәлән, “Ностальгия” шигырендә:


-И улым, гөжләгән уҗымнар,

Учмалар көлтәләр күңелдә. [1; 59]
“Безнең тарих” шигыре:
Безнең тарих озын, үскән кызым,

Борыла-борыла аккан сулар кебек. [1; 95]
Шулай ук Гамил Афзал шигырьләрендә балам (“Оныгыбыз Нуриягә”), энем (“Портрет әйтер кебек”), бабай ( “Дошмансыз”) кебек эндәш сүзләрне очратырга була.

в) адресантның яшенә һәм җенесенә караган мөрәҗәгать сүзләре. 


Кит шаярма, егет, кит, дисәң дә,


Җилбер-җилбер итеп җил искәндә,


Ефәк чәчләреңне билеңә урап,


Җил булыйм мин, җил булыйм.

                                       “Кит шаярма...” [1; 80]
г) яшәгән-торган урынга, нинди дә булса уртаклыкка бәйле атамалар:


- Әйдә, якташ, әйдә, якташ,


Чуар халык арасыннан,


Удмурты, татары катнаш,


Кепкасын болгый Такташ. 

                                     “Таулар” [1; 406]

Яшел җәйләр шаулап үтеп бара,

Көз инде, дускаем, көз инде.

Көндезләрен җиләс, төннәр кара,

Кыраулар көтәбез без инде.

                      “Көз” [1; 137]
д) кош-корт, хайваннарны атый торган сүзләр:

Кунма син, песнәк,

Агач башына,


Мин бодай чәчтем

Тәрәз каршына.


                    “Песнәк” [3; 288]
2) Исемләшкән сыйфатлар белән белдерелгән эндәш сүзләр:

Матур дуслар белән күңел ач, аппагым,


Зифа буйларыңда ефәк тә атлас.


Әниең үлгәндә күмәргә кайтмадың,


Сине күмәргә дә малаең кайтмас.

                              “Матур дуслар...” [1; 215]
3) Исемләшкән фигыльләр:


Үткәннәрне каргама, үскәнем,

Булды төрле еллар.


Эт каргышы бүрегә төшкәнен


Кайчан күргәнең бар.

                            “Үткәннәрне каргама” [1; 238]
4) Җансыз предметларны, әйберләрне, табигать күренешләрен атый торган сүзләрне дә бик күп табарга була:


Ә син, Кояш, бөекләрдән биек,


Алдаламый торган Алла син.
                                “Кояшка гимн” [2;254]
Гамил Афзал авылына да (“Әй авыл”), хыялый төшләренә дә (“Кайда сез, хыялый төшләрем”) мөрәҗәгать итә. Аның “Туган авыл белән саубуллашу” шигырендә генә дә шушы төрдәге 16 эндәш сүз табарга була. [1; 89]

Моннан тыш Гамил Афзал иҗатында Ходайга эндәшү сүзләренә бик күп мисал китерергә була:


Йа, Илаһым, бу тынгысыз җанны


Халык арасына сыендыр. 

                               “Иман яңарту” [1; 125]

Балкып торган идеал бир, Ходай,

Ак кыйбласы булсын сөемсез.

                                “Дога” [1; 243]

Йа, Илаһым, тагын ни күрәсе.


Бармы безгә ныклы ил сүрәсе?             
                                   “Нәүмизлек сүрәсе”  [1; 190]
III. Йомгаклау.

 Гомумән, Гамил Афзал үз шигырьләрендә эндәш сүзләрдән бик оста файдалана. Сөйләмдә эндәш сүзләр кешенең игътибарын җәлеп итү өчен генә кулланылсалар да, Гамил Афзал иҗатында алар шигырьнең тәэсир итү көчен дә арттыралар.

